[bookmark: _GoBack]იძულებით გადაადგილებულ პირთა გრძელვადიანი საცხოვრებლით უზრუნველყოფა და ინტეგრაცია
იძულებით გადაადგილებულ პირთა გრძელვადიანი საცხოვრებლით უზრუნველყოფა ხორციელდება  „საქართველოს ოკუპირებული ტერიტორიებიდან იძულებით გადაადგილებულ პირთა – დევნილთა შესახებ საქართველოს კანონის“,  საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2013 წლის 9 აგვისტოს N320 ბრძანების პირველი მუხლის პირველი პუნქტით დამტკიცებული  „დევნილთა საცხოვრებლით უზრუნველყოფის წესის“  და  საქართველოს მთავრობის 2018 წლის 31 დეკემბრის №2566 განკარგულებით დამტკიცებული „იძულებით გადაადგილებულ პირთა – დევნილთა მიმართ 2019-2020 წლებში სახელმწიფო სტრატეგიის განხორციელების სამოქმედო გეგმის“ შესაბამისად.
მოქმედი კანონმდებლობის თანახმად, ყველა იძულებით გადაადგულებული პირი, დევნილის სტატუსიდან გამომდინარე, საჭიროებების გათვალისწინებით უნდა დაკმაყოფილდეს გრძელვადიანი საცხოვრებელი ფართით.
აღნიშნული საკანონმდებლო ნორმებით  არ განიხილება იმ დევნილი ოჯახების განაცხადები, რომლებსაც, დევნილის სტატუსიდან გამომდინარე, ერთხელ უკვე აქვთ მიღებული საცხოვრებელი ფართი ან/და ერთჯერადი ფულადი დახმარება გრძელვადიანი საცხოვრებელი ფართით უზრუნველყოფის ღონისძიების ფარგლებში („საქართველოს ოკუპირებული ტერიტორიებიდან იძულებით გადაადგილებულ პირთა – დევნილთა შესახებ საქართველოს კანონი“ მე-4 მუხლის „ო“ ქვეპუნქტი; მინისტრის 2013 წლის 9 აგვისტოს N320 ბრძანების პირველი მუხლის პირველი პუნქტით დამტკიცებული  „დევნილთა საცხოვრებლით უზრუნველყოფის წესის“  პირველი მიხლის მე-3 პუნქტი; საქართველოს მთავრობის 2018 წლის 31 დეკემბრის N2566 განკარგულება - „სამოქმედო გეგმის ამოცანები“ 2.1.9 პუნქტი) 
იძულებით გადაადგილებულ პირთა - დევნილთა მიმართ სახელმწიფო სტრატეგიის განხორციელების სამოქმედო გეგმის ეფექტურად შესრულებისთვის შექმნილია სამეთვალყურეო საბჭო, რომლის წევრებიც არიან როგორც სამთავრობო, ასევე არასამთავრობო, ადგილობრივი და საერთაშორისო ორგანიზაციები. სამეთვალყურეო საბჭოს შეხვედრებს დევნილთა საკითხებზე მომუშავე სხვა ორგანიზაციებთან ერთად რეგულარულად ესწრება იძულებით გადაადგილებულ ქალთა ასოციაცია. 
სამინისტროში, დევნილთა საკითხებზე სხვადასხვა მიზნობრიობითა და პერიოდულობით იქმნება დროებითი ექსპერტთა ჯგუფები, მათ შორის საარსებო წყაროებისა და განსახლების საკითხებზე ახალი პროგრამების შემუშავების მიზნით.
სამოქმედო გეგმით განსაზღვრულია დევნილთა გრძელვადიანი საცხოვრებლით უზრუნველყოფის ღონისძიებების განხორციელების მიმართულებები. კერძოდ: მართლზომიერ მფლობელობაში გადაცემულ საცხოვრებელ ფართებში მაცხოვრებელ დევნილთათვის საცხოვრებელი ფართების საკუთრებაში გადაეცემა ფაქტიური ფლობის მიხედვით; გრძელვადიანი საცხოვრებლით უზრუნველყოფა საცხოვრებლად მოწყობილ სახელმწიფო საკუთრებაში არსებულ ცარიელ შენობებში ან სახელმწიფოს მიერ ახლად აშენებულ კორპუსებსა და სახლებში, ასევე, სახელმწიფოს მიერ შესყიდულ ბინებსა და სახლებში (მათ შორის თანადაფინანსებით),  სახელმწიფოს მიერ მენაშენეებისაგან შესყიდულ ახალ ობიექტებში (ბინები, სახლები) ან სოფლად აშენებულ ინდივიდუალურ საცხოვრებელ სახლებში; დროებითი საცხოვრებლების დაქირავების მიზნით, სამი თვის ვადით, ფინანსური დახმარებით უზრუნველყოფას (ყოველთვიურად არაუმეტესს 300 ლარი). აღნიშნული პროგრამით ყოველწლირად სარგებლობს რამდენიმე ასეული ოჯახი.  
2019 წლის 15 მარტის N01-20/ნ ბრძანებით შეტანილ იქნა ცვლილება მინისტრის 2019 წლის 9 აგვისტოს N320 ბრძანებაში და N1 დანართს დაემატა 41 მუხლი, რომელიც ითვალისწინებს ახალ პროექტს, სახელმწიფოს თანადაფინანსებით კერძო საკუთრებაში არსებული უძრავის ქონების შესყიდვაზე, რომლითაც ისარგებლებლებენ ქ. თბილისში 2013 წლის 1 ივნისამდე რეგისტრირებული დევნილი ოჯახები.
სამოქმედო გეგმით გათვალისწინებულ ბოლო ეტაპზე განიხილება იმ დევნილი ოჯახების დახმარების შესაძლებლობები, რომლებიც არ საჭიროებენ გრძელვადიან განსახლებას, მათ შორის იმ დევნილი ოჯახების, რომელთა ოჯახის წევრ(ებ)მა საკუთარი სახსრებით შეიძინეს საცხოვრებელი ფართი (მინისტრის 2013 წლის 9 აგვისტოს N320 ბრძანების პირველი მუხლის პირველი პუნქტით დამტკიცებული  „დევნილთა საცხოვრებლით უზრუნველყოფის წესის“  პირველი მიხლის მე-3 პუნქტი;).
სამოქმედო გეგმა ასევე ითვალისწინებს გრძელვადიანი განსახლების მიზნით, სახელმწიფოს მიერ ერთჯერადი ფულადი დახმარების გაცემას იმ დევნილ ოჯახებზე, რომლებმაც 2019 წლის 1 იანვრამდე იპოთეკური სესხით შეიძინეს საცხოვრებელი სახლები/ბინები და აღნიშნული საცხოვრებელი სახლი/ბინა არის მათი ერთადერთი ფაქტიური საცხოვრებელი. 
2013 წლის 9 აგვისტოს N320 ბრძანების პირველი მუხლის პირველი პუნქტით დამტკიცებული „დევნილთა საცხოვრებელით უზრუნველყოფის წესი“ ადგენს საცხოვრებელი ფართის მიღების თაობაზე, საცხოვრებელი სახლის შესყიდვის თაობაზე ან იპოთეკური სესხის დაფარვის თაობაზე განაცხადების მიღებისა და მათი განხილვის წესს.  აღნიშნული წესის შესაბამისად რეგულირდება ასევე დევნილთა გრძელვადიანი საცხოვრებლით უზრუნველყოფის პროცედურა და კრიტერიუმები. თითოეული დევნილი ოჯახის განაცხადის შეფასება ხორციელდება სამინისტროს მიერ მოპოვებული და დევნილი ოჯახის მიერ წარმოდგენილი ინფორმაციის გათვალისწინებით, დევნილთა გრძელვადიანი საცხოვრებელი ფართით უზრუნველყოფის კრიტერიუმების საფუძველზე. შეფასების შედეგად, თითოეულ დევნილ ოჯახს, ზემოაღნიშნული ინფორმაციის გათვალისწინებით ენიჭება შესაბამისი ქულა. ქულები მითითებულია კრიტერიუმების პრიორიტეტულობის საჩვენებლად  და იმ დევნილ ოჯახს, რომელიც სხვა დევნილ ოჯახებთან შედარებით მეტ ქულას დააგროვებს, ენიჭება პრიორიტეტი. ასევე, უნდა აღინიშნოს, რომ მინისტრის ნორმატიული აქტით დამტკიცებული „დევნილთა საცხოვრებლით უზრუნველყოფის წესი“ ითვალისწინებს მარტოხელა მშობლებისათვის დამატებითი ქულის მინიჭებას და ოჯახში ძალადობის მსხვერპლი ქალებისთვის დროებით საცხოვრებლით უზრუნველყოფას.
დევნილთა გრძელვადიანი განსახლების პროცესში პრიორიტეტი ენიჭება სიცოცხლისათვის ან ჯანმრთელობისათვის მომეტებული საფრთხის მქონე ობიექტებიდან იძულებით გადაადგილებულ ოჯახთა გრძელვადიან განსახლებას. აღნიშნული პროცედურა რეგულირდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2013 წლის 9 აგვისტოს N320 ბრძანების პირველი მუხლის პირველი პუნქტით დამტკიცებული „დევნილთა საცხოვრებლით უზრუნველყოფის წესის“ მე-6 მუხლის „ა“ ქვეპუნქტის შესაბამისად, რაც ითვალისწინებს ნგრევად და სიცოცხლისათვის ან ჯანმრთელობისათვის მომეტებული საფრთხის შემცველ მართლზომიერ მფლობელობაში გადაცემულ საცხოვრებელ ფართობში (ყოფილ დევნილთა კომპაქტურად განსახლების ობიექტში) მცხოვრები დევნილი ოჯახების გრძელვადიანი საცხოვრებლებით უზრუნვეყოფას კრიტერიუმების გარეშე. ზემოაღნიშნული ბრძანების შესაბამისად, დევნილთა მომართვის საფუძველზე, სამინისტროს დაკვეთით,  ლევან სამხარაულის სახელობის სასამართლო ექტპერტიზის ეროვნული ბიუროს მიერ შესწავლილ იქნა 250-მდე ობიექტის ტექნიკური მდგომარეობა (მდგრადობა) და მომზადდა შესაბამისი დასკვნები. 2019 წლის ივნისის მდგომარეობით დაიხურა 118 ნგრევადი და სიცოცხლისათვის მომეტებული საფრთხის შემცველი ობიექტი და გრძელვადიანი საცხოვრებლით, კრიტერიუმების გარეშე, ქ. თბილისსა და საქართველოს რეგიონებში მდებარე ახალაშენებულ კორპუსებსა და რეაბილიტირებულ შენობებში, დადგენილი სტანდარტების შესაბამისად არსებული საცხოვრებელ ფართებით დაკმაყოფილდა 1622 დევნილი ოჯახი.
საარსებო წყაროებზე დევნილთა წვდომის გაზრდის მიზნით, 2014 წელს შეიქმნა საარსებო წყაროებით უზრუნველყოფის სააგენტო (შემდგომში - სააგენტო), რომელიც არის სამინისტროს მმართველობის სფეროში შემავალი საჯარო სამართლის იურიდიული პირი. სააგენტო ახორციელებს სხვადასხვა საარსებო წყაროების პროგრამას, როგორიც არის პროფესიულ სასწავლებლებში ჩარიცხული სტუდენტების დახმარება, კურსდამთავრებულთათვის პროფესიული იარაღების შეძენა, მცირე გრანტებით დაფინანსება და სხვა. ბოლო ორი წლის განმავლობაში აღნიშნული პროგრამებით ისარგებლა 3000-ზე მეტმა დევნილმა. ამჟამად მიმდინარეობს დამატებითი რესურსების მოძიება, რომ მოხდეს საარსებო წყაროების ახალი პროგრამების შემუშავება და არსებული საგრანტო პროგრამების უფრო ფართო ჯგუფისთვის შეთავაზება.  
სააგენტო ასევე პერმანენტულად ატარებს საინფორმაციო ხასითის შეხვედრებს თემაზე  - „გენდერული ძალადობის პრევენციისა და რეაგირების გაძლიერება დევნილთა თემებში“. დევნილთა კოლექტიურ ჩასახლებებში ტარდება ტრენინგები „ქალთა მიმართ და ოჯახში ძალადობის აღკვეთის სამართლებრივი საშუალებების“ შესახებ.

ინფორმაციის სახით წარმოგიდგენთ 2013 წლიდან საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ განხორციელებულ ქმედებებს, ასახულს ციფრებში. კერძოდ:
1. სსიპ - სოციალური მომსახურების სააგენტოს დევნილთა მონაცემთა ბაზის მიხედვით, ივნისის მდგომარეობით, რეგისტრირებულია დევნილის სტატუსის მქონე 282 485 პირი;
2. სსიპ - სოციალური მომსახურების სააგენტოს დევნილთა მონაცემთა ბაზის მიხედვით, ივნისის მდგომარეობით, რეგისტრირებულია 89 970 დევნილი ოჯახი, მათგან, დევნილთა გრძელვადიანი საცხოვრებლით უზრუნველყოფის ღონისძიებების ფარგლებში, დევნილის სტატუსიდან გამომდინარე, საცხოვრებელი ფართით დაკმაყოფილებულია 34 385 დევნილი ოჯახი, ხოლო საცხოვრებელი ფართის სანაცვლო ფულადი კომპენსაცია მიღებული აქვს 5695 დევნილ ოჯახს;
3. დევნილთა გრძელვადიანი საცხოვრებლით უზრუნველყოფის ღონისძიებების ფარგლებში, იპოთეკური სესხის დაფარვის მიზნით, არსებული დავალიანების ოდენობით, მაგრამ არაუმეტეს 20 000 (ოცი ათასი) ლარისა, ერთჯერადი ფულადი დახმარება გამოეყო 375 დევნილ ოჯახს. 2019 წელს აღნიშნული პროგრამით ისარგებლებს 100 ოჯახი;
4. დევნილთა გრძელვადიანი საცხოვრებლით უზრუნველყოფის ღონისძიებების ფარგლებში, კერძო საკუთრებაში არსებული საცხოვრებელი ფართის (სახლი/ბინა) შესყიდვის ღონისძიებების ფარგლებში, დევნილი ოჯახებისთვის შესყიდულ იქნა 3130 საცხოვრებელი ფართი. 2019 წელს შესყიდვის პროგრამით დაკმაყოფილდება 650 ბენეფიციარი.
5. 2019 წელს ახალი პილოტური პროგრამით, სახელმწიფოს თანადაფინანსებით კერძო საკუთრებაში არსებული უძრავის ქონების შესყიდვაზე,  ისარგებლებს ქ. თბილისში 2013 წლის 1 ივნისამდე რეგისტრირებული 50 დევნილი ოჯახი.

2019-2020 წლების სამოქმედო გეგმის ფარგლებში, (მიმდინარე მშენებლობების დასრულების შემდგომ) განხორციელდება იძულებით გადაადგილებულ პირთა გრძელვადიანი განსახლება, შემდეგ ტერიტორიულ ერთეულებში: 
· ქ. თბილისი - 825 ბინა;
· ქ. მცხეთა - 120 ბინა (დასრულდა);
· ქ. ზუგდიდში - 720 ბინა, იგეგმება - 240 ბინის მშენებლობა (გამოცხადებულია ტენდერი);
· ქ. მარნეული - 16 ბინა (ქ. მარნეულში ასევე 24 ოჯახს აუშენდება კოტეჯი დანიის ლტოლვითა საბჭოს პროექტის მიხედვით); 
· ქ. წყალტუბო - 140 ბინა (დამატებით 420 ბინა  განაწილდება 2020 წელს);
· ქ. ქუთაისი - 725 ბინა (245 ბინა 2019 წელს,  ხოლო დანარჩენი სავარაუდოდ 2020 წელს);
· ქ. ხაშური - 25 ბინა;
· ქ. გორი - 38 ბინა;
· ბათუმი - 164 ბინა (განაწილდა 154, 10 ბინა განაწილდება მ/პერიოდში).
შესყიდვის პროგრამით დაკმაყოფილდება 650 ბენეფიციარი. აღნიშნულს დაემატება ახალი პილოტური პროგრამა, სახელმწიფოს თანადაფინანსებით კერძო საკუთრებაში არსებული უძრავის ქონების შესყიდვაზე, რომლითაც ისარგებლებს ქ. თბილისში 2013 წლის 1 ივნისამდე რეგისტრირებული 50 დევნილი ოჯახი. 



